
   
 

2. juni 2025 

 

Inatsisartut ingerlatsinermut maleruagassaasa § 37 imm. 1 tunngavigalugu matumuuna ukunannga 

Naalakkersuisunut apeqquteqaaterparpunga. 

 

Naalakkersuisunut apeqquteqaatit:  

 

1. Sisimiuni eqqakkanik ikuallaaviup pilersinneqarnera paasissutissat tigussaasut kingulliit malillugit 

2025-imi aasap ingerlanerani atulernissaminut piareertussaavoq. Killiffik ersarissoq 

Naalakkersuisut nalunaarutigisinnaanerpaat? 

a. Sisimiuni eqqakkanik ikuallaavik nunatsinni illoqarfinnit nunaqarfinniillu allanit 

eqqakkanik, amerligaluttuinnartunik, aallertarnissamut qanoq kinguneqassava? 

 

2. Nuna tamakkerlugu eqqakkanik katersuinerup pitsaanerusumik ingerlalernissaanut, piffissap 

qanoq sivisutiginissaa Naalakkersuisut naatsorsuutigaat? 

 

3. Illoqarfiit nunaqarfiillu qanoq akulikitsigisumik eqqakkanik aallertoqartarnissaa 

naatsorsuutigisinnaavaat, Sisimiuni eqqakkanik ikuallaavik atulerpat? 

 

4. Naalakkersuisut oqaluuserisamut soqutiginaatilinnik allanik paasissutissiisinnaanerlutik? 

(Inatsisartunut ilaasortaq Karen Marie Kyed Frederiksen, Demokraatit) 

 

Tunngavilersuut 

Illoqarfippassuit nunaqarfippassuillu ullumikkut aaneqartannginnertik peqqutigalugu eqqakkat 

qaleriiaaginnartut atugaraat. Tamanna peqqissutsimut avatangiisinullu kingunerluppoq. 

 

Kommunit ataatsimoorussamik ingerlataata ESANI A/S-ip eqqakkanik passussinerup ataatsimut 

suliniutigineqarnerata ineriartortinnissaasa akisussaaffiginera tigunikuuaa tassungalu atasumik 

suliassarilerlugu qitiusunik marlunnnik eqqakkanut ikuallaavinnik pilersitsinissaq; ataaseq Nuummi, 

ingerlareersoq, ataaserlu Sisimiuni paasissutissat tiguinnaat kingulliit malillugit 2025-imi aasap 

ingerlanerani inaarneqartussatut naatsorsuutigineqartoq. Sisimiuni ikuallaavittaassaq nunatsinni tamarmi 

eqqakkanik passussinermi pingaarnerpaasussatut naatsorsuutaavoq. 

 

Taamatullu Naalakkersuisut nalunaarutigaat, kommunit immikkut akuerineqarallarsimasut piffinni 

eqqakkanik ikuallaanertik ingerlassinnaallugu 31. juli 2025 tikilllugu, ilimanarmat, Sisimiuni ikuallaavissaq 

siusinnerpaamik ullup taassuma kingorna piareersimassasoq. 

 

Isumaqarpunga, pingaartorujussuusoq paasilluassallugu, Sisimiuni eqqakkanik ikuallaavik qaqugu 

atulissanersoq, nunatsinni illoqarfinni nunaqarfinnilu eqqakkat katersorneqarniassammata 

attanneqarsinnaasumillu atorneqalerluni. Taamatuttaaq isumaqarpunga, innuttaasunut pingaartuusoq 

eqqakkanik katersinermut siunissami pilersaarutip paasinissaa. 



   
 

 

Apeqquteqaatima ullut suliffiusut qulit iluanni akineqarnissaat qilanaaraara. 


